ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ


1. 	Ընթացիկ իրավիճակը և իրավական ակտի ընդունման անհրաժեշտությունը, առաջարկվող կարգավորման բնույթը
ՀՀ կառավարության սույն որոշման նախագծի ընդունումը պայմանավորված է «Պրոբացիայի մասին» օրենքով, որի համաձայն դատական ակտի հիման վրա այլընտրանքային խափանման միջոցների կատարումն իրականացվում է էլեկտրոնային հսկողության միջոցների կիրառմամբ՝ Հայաստանի Հանրապետության քրեական դատավարության օրենսգրքի պահանջներին համապատասխան։ Ներկայացվող նախագծի նպատակն է ապահովել Պրոբացիայի ծառայության (այսուհետ՝ Ծառայություն) կողմից դատական ակտերի ժամանակին և պատշաճ կատարումը։
2025 թվականի փետրվարի 11-ին Ծառայության և «Enigma information protection sistems» ընկերության միջև կնքված թիվ ՀՀԱՆ-ԷԱՃԱՊՁԲ-24/16-1 ապրանքների մատակարարման պայմանագրով, համաձայն «Գնումների մասին» ՀՀ օրենքի 15-րդ հոդվածի 6-րդ կետի, նախատեսվել է ձեռք բերել 2000 հատ էլեկտրոնային հսկողության սարք (1000 ներտնային վերահսկման սարք՝ նախատեսված տնային կալանք և 1000 էլեկտրոնային հսկողության շղթա՝ վարչական հսկողություն խափանման միջոցների համար)։ Նշված պայմանագրի շրջանակում 2025 թվականին մարտի 7-ին կնքված N1 և նոյեմբերի 19-ի N3 համաձայնագրերով Ծառայությանը մատակարարվել է 759 էլեկտրոնային հսկողության սարք (30 տնային և 729 վարչական հսկողության), իսկ 2026 թվականի փետրվարի 25-ին կնքված N4 համաձայնագրով՝ ևս 425 էլեկտրոնային հսկողության սարք (182 տնային և 243 վարչական հսկողության)։ 
Պայմանագրով նախատեսված էլեկտրոնային հսկողության սարքերի քանակի և համամասնության հաշվարկն իրականացվել է՝ հաշվի առնելով 2023-2025 թվականների ընթացքում այլընտրանքային խափանման միջոցների կիրառման վերաբերյալ դատական ակտերի թվաքանակը, արձանագրված աճի միտումները և վիճակագրությունը, սարքերի երաշխիքային, հետերաշխիքային ու տեխնիկական սպասարկան անհրաժեշտության  գործոնը։ 
Ծառայությունում 2025 թվականի ընթացքում այլնտրանքային խափանման միջոցներով հաշվառվել է 3692 շահառու, որից 2053-ը՝ տնային կալանք, իսկ 1639-ը՝ վարչական հսկողություն խափանման միջոցներով։ 2025 թվականի ընթացքում այլնտրանքային խափանման միջոցներով հաշվառված շահառուների քանակը 1524-ով կամ 70,3%-ով գերազանցում է 2024 թվականի համադրելի ժամանակահատվածի ցուցանիշը։ 
Միաժամանակ, ազատության սահմանափակում պատժի կատարումը ևս իրականացվում է էլեկտրոնային հսկողության միջոցների կիրառմամբ։ Ծառայությունում 2025 թվականին ազատության սահմանափակում պատժով հաշվառվել է 283 շահառու, որը 169-ով կամ շուրջ 148%-ով գերազանցում է 2024 թվականի նույն ժամանակահատվածի ցուցանիշը։ 
2026 թվականի առաջին եռամսյակի ընթացքում  այլընտրանքային խափանման միջոցներով և ազատության սահմանափակում պատժով վարույթների աճի միտումները շարունակվում են պահպանվել։
Էլեկտրոնային հսկողության սարքերի կիրառումը, ինչպես նմանատիպ բոլոր սարքավորումների դեպքում, ենթադրում է երաշխիքային ու հետերաշխիքային տեխնիկական սպասարկման անհրաժեշտություն։ 2023-2024 թվականներին ձեռք բերված սարքերի համար, համաձայն ՀՀ արդարադատության նախարարության և «Enigma information protection sistems» ՍՊ ընկերության միջև 2022 թվականի ապրիլի 12-ին կնքված թիվ ՀՀԱՆ-ԲՄԱՊՁԲ-22/18, 2023 թվականի ապրիլի 5-ին կնքված թիվ ՀՀԱՆ-ՀՄԱԱՊՁԲ-23/01․1 և 2023 թվականի հոկտեմբերի 23-ին կնքված թիվ ՀՀԱՆ-ԷԱՃԱՊՁԲ-Պ-23/40-1 գնման պայմանագրերի, սահմանվել է մեկ տարվա, իսկ 2025 թվականից հետո ձեռք բերված սարքերի համար, համաձայն Ծառայության և «Enigma information protection sistems» ընկերության միջև 2025 թվականի փետրվարի 11-ին կնքված թիվ ՀՀԱՆ-ԷԱՃԱՊՁԲ-24/16-1 պայմանագրի՝ 3 տարվա երաշխիքային սպասարկման ժամկետ։ Արդյունքում 2023-2024 թվականներին ձեռք բերված սարքերը, որոնց երաշխիքային սպասարկան ժամկետը սպառված է, ներկայումս կարիք ունեն անցնելու ընթացիկ տեխնիկական սպասարկմում, ինչը հիմնականում պայմանավորված է սարքերում տեղակայված լիցքավորման մարտկոցների փոխարինման հանգամանքով՝ կապված դրանց բնական մաշվածությամբ, քանի որ, ըստ արտադրողի, սարքի մարտկոցի օգտակար ծառայության ժամկետը նախատեսված է 1,5-ից մինչև 2 տարի։ 
Ծառայությունում ներկայումս առկա է ընթացիկ տեխնիկական սպասարկման (ընթացիկ նորոգման) ենթակա 439 միավոր սարք, որոնցից 281-ը հանված են կիրառությունից, իսկ 158-ը կիրառված, սակայն բավականին ցածր էլեկտրական լիցք պահելու ունակ սարքեր են։ Եվս 1050 միավոր սարք ունեն միջին ու միջինից ցածր սահմանային էլեկտրական լիցք պահելու ունակություն, և ընթացիկ տարում դրանց մարտկոցները նույնպես ենթակա են փոխարինման։ 
Բացի ընթացիկ նորոգման ենթակա սարքերից, 37 միավոր սարք ներկա պահին ենթակա են հիմնանորոգման՝ պայմանավորված դրանց կիրառման ընթացքում շահառուների կողմից սարքերի միտումնավոր կամ անզգուշաբար վնասելու, տարբեր միջամտությունների արդյունքում սարքի ֆունկցիոնալությունը խափանելու կամ այլ հանգամանքով։ Տվյալ սարքերին պատճառված նյութական վնասները սահմանված կարգով գնահատվել, վերականգնվել ու փոխհատուցվել են ՀՀ պետական բյուջե։ Վերոնշյալ  սարքերը տնտեսապես շահավետ ու նպատակահարմար է վերանորոգել ու կրկին հետագա կիրառման համար գործունակ վիճակի բերել՝ փոխարինելով սարքերի հիմնական բաղադրիչները, էլեկտրոնային հանգույցները, մեխանիկական վնասված մասերը, ինչը նախատեսվում է իրականացնել Լեհաստանի Հանրապետությունում` արտադրողի կողմից տրված համապատասխան լաբորատոր-մասնագիտական փորձաքննության արդյունքների հիման վրա։ 
Մինչև ընթացիկ տարվա ավարտը, հիմքում ունենալով նախորդ տարիների փորձը և առկա վիճակագրությունը, կանխատեսվում է ևս 9 սարքի հիմնանորոգման անհրաժեշտություն։ 
Ըստ էլեկտրոնային հսկողության սարքեր արտադրող ու մատակարարող «Enigma information protection sistems» լեհական ընկերությանը կատարած հարցման արդյունքի, հիմնանորոգման ենթակա մեկ միավոր սարքավորման առավելագույն ծախսը կկազմի 395 եվրո կամ դրան համարժեք 171,548.5 ՀՀ դրամ, իսկ ընթացիկ նորոգման մեկ միավոր սարքավորման միջին ծախսը՝ 65 եվրո կամ դրան համարժեք 28,218.5 ՀՀ դրամ։ Հիմք ընդունելով վերոգրյալը՝ 46 միավոր սարքի հիմնանորոգման և 1489 միավոր սարքի ընթացիկ նորոգման համար համապատասխանաբար անհրաժեշտ է 7,888.1 հազ․ ՀՀ դրամ և 42,017.3 ՀՀ դրամ կամ ընդհանուր առմամբ 49,905.4 հազ․ ՀՀ դրամ։
Հաշվի առնելով ազատության սահմանափակում և պատժի այլընտրանքային խափանման միջոց կիրառելու դատական ակտերի շարունակական աճող դինամիկան, ինչպես նաև ընթացիկ ու կապիտալ նորոգման ենթակա սարքերի թվաքանակը, ակնհայտ է, որ մինչ օրս ձեռքբերված 2759 էլեկտրոնային հսկողության սարքերը կբավարարեն մինչև ընթացիկ տարվա առաջին կիսամյակի ավարտը, և դատական ակտով սահմանված այլընտրանքային խափանման միջոցների կատարուման ապահովումը Ծառայության կողմից հնարավոր չի լինի պատշաճ իրականացնել կամ դրա իրականացումը կդառնա անհնարին։  
Ծառայության գործառույթների արդյունավետ և անխափան իրականացման համար նախագծով առաջարկվում է «Enigma information protection sistems» ընկերության հետ գործող ՀՀ ԱՆ-ԷԱՃԱՊՁԲ-24/16-1 պայմանագրի 2-րդ չափաբաժնով նախատեսված վարչական հսկողության սարքի՝ 1000 էլեկտրոնային հսկողության շղթայի քանակը, որից 28 հատը դեռևս գնման պայմանագրով չի մատակարարվել, 10 տոկոսով կամ 100 հատով ավելացնելու միջոցով կառավարության պահուստային ֆոնդից հատկացնել 329,880.6 հազ․ դրամ՝ էլեկտրոնային հսկողության սարքերի լրացուցիչ խմբաքանակ (300 հատ ներտնային և 128 վարչական հսկողության) ձեռք բերելու, ինչպես նաև 1535 սարքի ընթացիկ ու կապիտալ նորոգում իրականացնելու համար։
Լրացուցիչ խմբաքանակի ձեռք բերման, ինչպես նաև էլեկտրոնային հսկողության սարքերի ընթացիկ ու կապիտալ նորոգում իրականացնելու համար նախատեսվում է կիրառել մեկ անձից՝  «Enigma information protection sistems» ընկերությունից գնում կատարելու ընթացակարգ՝ հիմք ընդունելով «Գնումների մասին» ՀՀ օրենքի 23-րդ հոդվածի 1-ին մասի 1-ին կետն ու նույն մասի 3-րդ կետի «բ» ենթակետը։
[bookmark: _GoBack]Էլեկտրոնային հսկողության սարքավորումների լրացուցիչ քանակի ձեռքբերման համար անհրաժեշտ գումարը կառավարության որոշման նախագծով նախատեսվել է ապահովել կառավարության պահուստային ֆոնդի հաշվին, քանի որ տնտեսված գումարներ ներկա պահին Արդարադատության նախարարության կողմից իրականացվող ծրագրերի գծով առկա չեն։ Ծառայությունների գնման գործընթացներն ընթացքի մեջ են և ներկայումս հնարավոր չէ ազատ դրամական միջոցների վերաբերյալ կանխատեսումներ անել։

2․ Կարգավորման նպատակը, ակնկալվող արդյունքները
ՀՀ կառավարության որոշման նախագծի ընդունման արդյունքում կապահովվի ազատությունից զրկելուն այլընտրանք հանդիսացող նոր պատժատեսակների և խափանման միջոցների արդյունավետ կիրառումը, ինչպես նաև 1535 էլեկտրոնային հսկողության սարքավորում գործնականում կբերվեն համապատասխան պատշաճ աշխատանքային վիճակի։ 

3․ Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

4․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
Նախագծի ընդունմամբ կապակցությամբ լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:

5․ Կապը ռազմավարական փաստաթղթերի հետ. Հայաստանի Հանրապետության վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 
Նախագծի ընդունման անհրաժեշտությունը պայմանավորված է ՀՀ կառավարության 2021 թվականի նոյեմբերի 18-ի N 1902-Լ որոշմամբ հաստատված՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի 15.2-րդ և 15.3 կետերով սահմանված՝ Պրոբացիայի ծառայությանն էլեկտրոնային հսկողության համար անհրաժեշտ միջոցներով և ենթակառուցվածքներով զինում։
2

